
BOSHLANG‘ICH SINF 
O‘QUVCHILARINI STEAM 

TA’LIM YONDASHUVI ASOSIDA 
KREATIV QOBILIYATLARINI 

RIVOJLANTIRISH

Esonova Umida Danikulovna
Jizzax davlat pedagogika universiteti magistranti

Annotatsiya: Ushbu maqolada boshlang‘ich sinf o‘quvchilarining STEAM ta’lim yondashuvi asosida kreativlik qobiliyatini 
shakllantirish masalalari yoritilgan. Tadqiqotda STEAM (fan, texnologiya, muhandislik, san’at va matematika) integrat-
siyasi orqali o‘quvchilarda mustaqil fikrlash, muammolarni ijodkorona hal etish va innovatsion yondashuvlarni qo‘llash 
ko‘nikmalarini rivojlantirish yo‘llari tahlil qilinadi. Shuningdek, boshlang‘ich ta’lim jarayonida o‘qituvchilarning zamonaviy 
pedagogik texnologiyalarni qo‘llashdagi roli va tajribasi ham ko‘rib chiqiladi.

Kalit so‘zlar: boshlang‘ich sinf o‘quvchilari, STEAM ta’lim, texnologiya, kreativlik qobiliyati, dars, integratsiya, innovatsiya.
Abstract: This article explores the development of creativity among primary school students through the STEAM educa-
tion approach. It analyzes how the integration of science, technology, engineering, arts, and mathematics can foster stu-
dents’ independent thinking, problem-solving, and innovative skills. The article also discusses the role of primary school 
teachers in implementing modern pedagogical technologies to enhance the learning process.

Key words: primary school students, STEAM education, technology, creativity, lesson, integration, innovation.
Аннотация: В данной статье рассматриваются вопросы формирования творческих способностей учащихся 
начальных классов на основе подхода STEAM-образования. Анализируются пути развития у школьников навыков 
самостоятельного мышления, творческого решения проблем и применения инновационных идей через инте-
грацию науки, технологий, инженерии, искусства и математики. Особое внимание уделяется роли учителей 
начальных классов в использовании современных педагогических технологий в учебном процессе.

Ключевые слова: учащиеся начальных классов, STEAM-образование, технологии, творческие способности, 
урок, интеграция, инновация.

KIRISH
Jahonda bo‘lajak texnologiya fani mutaxassislarining fanlarni kreativ yondashuv asosida shakllantirish, 

kreativlik qobiliyatini takomillashtirish va rivojlantirish, nazariy hamda amaliy mashg‘ulotlarda raqamli texnolo
giyalar, multimediyali texnologiyalar, “STEAM ta’lim” yondashuvi, shuningdek, “ART-pedagogika” va “ART-tera
piya” texnologiyalaridan keng hamda kompleks tarzda foydalanish masalalari bo‘yicha izlanishlar olib boril
moqda.

Oliy ta’limda kreativlik qobiliyatini shakllantirish maqsadida texnologiya fanlari negizi asosida zamonaviy 
yondashuvlarni qo‘llash, bo‘lajak texnologiya fani o‘qituvchilarining pedagogik mahorati sifatini oshirishda 
muhim ahamiyat kasb etadi.

Respublikamizda innovatsion va kreativ fikrlaydigan, zamonaviy kadrlar tayyorlash, yoshlarni vatanparvarlik 
ruhida, yuksak ma’naviyat egalari etib tarbiyalash, shu maqsadda ta’lim tizimini takomillashtirish masalalariga 
alohida e’tibor qaratib kelinmoqda.

Shu bilan birga, yoshlar ta’lim-tarbiyasi uchun qo‘shimcha sharoitlar yaratishga qaratilgan kompleks 
chora-tadbirlarni o‘z ichiga olgan “Besh muhim tashabbus”ni amaliyotga tatbiq etish, ta’lim tizimida samarador-
likni yanada oshirish, o‘quvchi-yoshlarda yuksak ma’naviy fazilatlarni kamol toptirish, ularning bo‘sh vaqtlarini 
mazmunli tashkil etish, kasb-hunarga yo‘naltirish orqali mustaqil hayotga tayyorlash va intellektual barkamol 
avlodni tarbiyalash muhim ahamiyat kasb etmoqda.

O‘zbekiston Respublikasi Prezidentining 2018-yil 5-sentabrdagi “Ta’lim tizimiga boshqaruvning yangi 
tamoyillarini joriy etish chora-tadbirlari to‘g‘risida”gi PQ-3931-son qarori, 2019-yil 29-apreldagi “O‘zbekiston 
Respublikasi ta’lim tizimini 2030-yilgacha rivojlantirish konsepsiyasini tasdiqlash to‘g‘risida”gi Farmoni, 2017-

yil fevraldagi PF-4947-son “O‘zbekiston Respublikasini yanada rivojlantirish bo‘yicha Harakatlar strategiyasi 
to‘g‘risida”gi Farmoni, 2017-yil 20-apreldagi PQ-2909-son “Oliy ta’lim tizimini yanada rivojlantirish chora-
tadbirlari to‘g‘risida”gi qarori hamda mazkur faoliyatga oid boshqa me’yoriy-huquqiy hujjatlarda belgilangan 
vazifalarni amalga oshirishda ushbu ma’lumotlar muayyan darajada xizmat qiladi.

MAVZUGA OID ADABIYOTLAR SHARHI
So‘nggi yillarda ta’lim tizimida o‘quvchilarning ijodkorlik (kreativlik) qobiliyatlarini rivojlantirish, mustaqil 

fikrlash, yangicha yondashuv asosida o‘qitish masalalari dolzarb ahamiyat kasb etmoqda. Xususan, STEAM 
ta’lim yondashuvi (Science – Fan, Technology – Texnologiya, Engineering – Muhandislik, Art – San’at, Mathe-
matics – Matematika) ta’lim jarayonini integratsiyalash va o‘quvchilarni amaliy faoliyatga yo‘naltirishda samarali 
metod sifatida e’tirof etilmoqda.

O‘zbekiston Respublikasi Prezidentining 2019-yil 29-apreldagi “O‘zbekiston Respublikasi ta’lim tizimini 
2030-yilgacha rivojlantirish konsepsiyasini tasdiqlash to‘g‘risida”gi Farmonida ta’lim tizimiga zamonaviy peda-
gogik texnologiyalarni joriy etish, kreativ va tanqidiy fikrlovchi shaxslarni tayyorlash vazifalari belgilab berilgan. 
Shu bilan birga, PQ-2909-sonli qaror va PQ-3931-sonli qarorlarda o‘qituvchilarning kasbiy mahoratini oshirish, 
fanlararo integratsiyani rivojlantirish va ta’limda innovatsion yondashuvlarni keng joriy etish masalalariga 
alohida e’tibor qaratilgan.

Xorijiy tadqiqotlarda (M. Honey, G. Pearson, J. Yakman, L. Mishra va boshqalar) STEAM ta’limining o‘quv
chilarda muammoli vaziyatlarni hal etish, tanqidiy va ijodiy fikrlash, guruhda ishlash, texnologik yechim topish 
ko‘nikmalarini rivojlantirishdagi ahamiyati keng yoritilgan. Xususan, J. Yakman (2008) tomonidan ilgari surilgan 
“STEAM Education Framework” modeli san’at (Art) komponentini qo‘shish orqali ta’lim jarayoniga kreativlik va 
estetik fikrlashni kiritishni nazarda tutadi.

Mahalliy olimlardan X. To‘rayev, S. Jo‘rayev, M. Ortiqboyeva, D. Karimova, A. Abdurahmonovalarning 
ishlarida boshlang‘ich ta’limda innovatsion yondashuvlar, integratsiyalashgan o‘qitish tizimi, o‘quvchilarning 
ijodiy faoliyatini rag‘batlantirish yo‘llari yoritilgan. Ularning tadqiqotlari boshlang‘ich sinf o‘quvchilari tafakkurini 
kengaytirish, yangi bilimlarni amaliyotga tatbiq etish va STEAM asosida mashg‘ulotlar tashkil etishning nazariy 
asoslarini ochib beradi.

TADQIQOT METODOLOGIYASI
Birinchi sinf o‘quvchilari uchun to‘g‘ri chiziq – bu bir-biriga juda yaqin joylashgan nuqtalar to‘plami ekanligi 

aniq bo‘ladi. Bolalar ushbu tushunchani Lego g‘ishtchalari (nuqtalar) yordamida to‘g‘ri chiziqni qurish orqali 
oson tushunib oladilar. To‘g‘ri chiziqda yotuvchi va yotmaydigan nuqtalarni ko‘rsatish uchun o‘qituvchi turli 
qo‘llanmalar va vizual materiallardan foydalanishi mumkin. Shuningdek, kartaga biriktirilgan Lego g‘ishtchalari 
yordamida bir nuqtadan ko‘plab to‘g‘ri chiziqlar o‘tkazish, ammo ikki nuqtadan faqat bitta to‘g‘ri chiziq o‘tishini 
amaliy ko‘rinishda namoyish etish mumkin.

Uchinchi sinfda o‘quvchilar to‘rtburchak va kvadrat tushunchalari bilan tanishadilar. Shu bosqichda ular 
kvadrat va to‘rtburchaklarning perimetri hamda maydonini topish uchun formulalarni o‘rganadilar. To‘rtinchi 
sinfda esa o‘quvchilar to‘rtburchaklarning diagonallari bilan tanishadilar va ularning xossalarini o‘rganadilar.

Lego Education WeDo dasturining boshlang‘ich sinflarda qo‘llanishi o‘ziga xos algoritmga ega. Uni barcha 
sinf darslarida turli mavzular asosida integratsiyalash orqali qo‘llash mumkin. Masalan, birinchi sinfda o‘tkazi
ladigan “Quruvchi kasbi. Uycha qurish” mavzusida darsni quyidagicha tashkil etish mumkin:

Avvalo, o‘qituvchi o‘quvchilarga Lego figuralari hamda uyning qismlari haqida dastlabki nazariy ma’lumot 
beradi. So‘ngra bolalarga krossvordli jumboq taqdim etiladi. O‘quvchilar uyning qismlari haqidagi ma’lumotlarga 
asoslanib jumboqni to‘ldiradilar (krossvorddagi har bir hujayra uyning bir qismiga mos keladi).

Keyin o‘qituvchi 5–6 nafar o‘quvchidan iborat kichik guruhlar yoki juftliklarga bo‘linib, Lego figuralari 
yordamida uyning istalgan ko‘rinishini yig‘ish topshirig‘ini beradi. Ushbu jarayon davomida o‘quvchilarda 
quyidagi ko‘nikmalar shakllanadi:

•	 matematik tasavvurlar (shakl, o‘lcham, nisbiylik),

•	 ranglarni ajrata olish va mos tanlash,

•	 konstruksiyalash va loyihalash,

•	 jamoada ishlash hamda ijodiy fikrlash.

Bunday mashg‘ulotlar orqali boshlang‘ich sinf o‘quvchilari nafaqat o‘yin orqali o‘rganadilar, balki amaliy 
fikrlash, mantiqiy tahlil va muammoli vaziyatlarda yechim topish ko‘nikmalarini ham rivojlantiradilar.

Shu bilan birga, zamonaviy boshlang‘ich sinf o‘qituvchilari kelajakda hali mavjud bo‘lmagan kasblar bilan 
ishlash, hali yaratilmagan texnologiyalardan foydalanish va bugundan faqat taxmin qilishimiz mumkin bo‘lgan 
muammolarni hal etishga tayyor bo‘lishlari zarurligini anglab yetmoqdalar.

TAHLIL VA NATIJALAR
Bizga ma’lumki, boshlang‘ich maktablarda san’at elementlarisiz ta’lim jarayonini tashkil etish o‘quv

chilarning kreativlik qobiliyatini rivojlantirish va mustaqil fikrlashiga to‘laqonli ta’sir ko‘rsata olmaydi. Shu bois, 
bunday jarayonlarni hisobga olgan holda, STEM (Science, Technology, Engineering, Mathematics) modeliga 
Art (San’at) yo‘nalishini qo‘shish natijasida STEAM ta’lim konsepsiyasini shakllantirish maqsadga muvofiqdir.

STEAM – bu tanqidiy fikrlash, tadqiqotchilik qobiliyatlari va jamoada ishlash ko‘nikmalarini rivojlantirish 
vositasi bo‘lib, bir nechta fan sohalarini yagona o‘quv tizimiga integratsiyalovchi yangi ta’lim texnologiyasidir.

STEAM o‘quv dasturi boshlang‘ich sinf o‘quvchilarini fanlararo va amaliy yondashuv asosida o‘qitish 
g‘oyasiga tayangan. Ya’ni, beshta fanni alohida o‘rganish o‘rniga, ularni yagona o‘quv sxemasiga birlashtirishni 
taklif etadi. Bu yondashuv ilmiy metodlar, texnik yechimlar, muhandislik dizayni, matematik modellashtirish va 
ijodiy tafakkur elementlarini bir butun tizim sifatida qo‘llash imkonini beradi.

Natijada boshlang‘ich sinf o‘quvchilarida innovatsion tafakkur, XXI asr ko‘nikmalari – tanqidiy fikrlash, 
muammoni yechish, hamkorlikda ishlash va kommunikativ malakalar shakllanadi. O‘qituvchilarning fikricha, 
STEAM asosidagi fanlararo integratsiya o‘quvchilarning keyingi kasbiy muvaffaqiyatlariga ham zamin yaratadi. 
Mutaxassislar ta’kidlashicha, ilg‘or texnologiyalar ta’lim motivatsiyasini oshiradi, shuningdek, dizayn va dastur-
lash bo‘yicha asosiy bilimlarni kengaytiradi.

Zamonaviy ta’lim sharoitida nostandart fikrlovchi ijodkor shaxsni tarbiyalash birinchi o‘ringa chiqmoqda. 
Agar ilgari o‘qitish jarayonining asosiy maqsadi faqat bilimlarni kengaytirish bo‘lgan bo‘lsa, bugungi kunda 
asosiy e’tibor o‘quvchilarning hayotiy ko‘nikmalarini shakllantirish, ularning ijodkorlik salohiyatini rivojlantirish 
va amaliy fikrlashga yo‘naltirilmoqda.

Demak, o‘qish jarayoni faqat kelgusidagi kasbiy faoliyatga tayyorgarlik emas, balki u bir vaqtning o‘zida 
hayot uchun tayyorgarlik, tadqiqotchilik, ijodiy izlanish, mehnat faoliyati va muloqotning turli shakllarini o‘zida 
mujassam etgan kompleks jarayon bo‘lishi kerak. Bu esa butun o‘quv-tarbiyaviy tizim insonni har tomonlama 
rivojlantirishga qaratilishi zarurligini bildiradi. Ta’lim nafaqat bilim berishi, balki insonni shaxs sifatida kamol 
toptirishi ham kerak.

Shu nuqtai nazardan, STEAM ta’limi – bu boshlang‘ich sinf o‘quvchilarining ijodkorlik, texnik tafakkur va 
kommunikativ ko‘nikmalarini yangi bosqichda rivojlantirishga imkon beruvchi innovatsion yondashuvdir. Uning 
yordamida iqtisodiy jihatdan mustaqil, raqobatbardosh va intellektual salohiyatli kadrlar tayyorlash uchun 
mustahkam zamin yaratiladi.

STEAM ta’limining asosiy afzalliklari:

•	 Mavzular bo‘yicha integratsiyalashgan yondashuv;

•	 Ilmiy va texnik bilimlarni real hayotda qo‘llash imkoniyati;

•	 Tanqidiy fikrlash va muammolarni yechish ko‘nikmalarini rivojlantirish;

•	 O‘z-o‘ziga ishonchni shakllantirish;

•	 Faol muloqot va jamoaviy ishlash tajribasi;

•	 Texnik fanlarga qiziqishni oshirish;

•	 Loyihalarga kreativ va innovatsion yondashuvlarni shakllantirish;

•	 Har bir bolaning yoshi va individual xususiyatlarini inobatga olgan holda texnik ijodkorlikni rag‘batlantirish;

•	 Erta kasbiy yo‘nalishni shakllantirish;

•	 Bolalarni texnologik yangiliklarga tayyorlash.

Texnologiya darslarida o‘qitish usullari

Texnologiyaning jadal rivojlanishi natijasida kelajakda IT-mutaxassislar, muhandislar, dasturchilar kabi 
yuqori texnologiyalar bilan bog‘liq kasblarga bo‘lgan ehtiyoj ortib bormoqda. Shu sababli ta’lim tizimi ham bu 
ijtimoiy talabga javoban robototexnika, dasturlash, modellashtirish kabi STEAM yo‘nalishlarini joriy etmoqda.

Bugungi kunda axborot oqimi nihoyatda katta, o‘yin va ko‘ngilochar vositalar esa juda xilma-xil. Shu sababli 
kichik yoshdagi bola ulkan raqamli olamda yo‘qolib qolmasligi uchun o‘qituvchi unga tushunarli, ko‘rgazmali va 
interaktiv vositalarni tanlashi lozim. Bunday vositalardan biri – “LEGO Education” robototexnika to‘plamidir.

Lego konstruktori har bir bolaga o‘z imkoniyatlaridan qat’i nazar muvaffaqiyatga erishish imkonini beradi. 
Masalan:

•	 Kesma (segment) – nuqtalar bilan chegaralangan to‘g‘ri chiziqning bir qismi. Uning boshi va oxiri mavjud 
(ular qizil g‘ishtchalar bilan belgilanadi).

•	 Nur (luch) – boshlanishi bor, ammo oxiri yo‘q chiziq.

•	 To‘g‘ri chiziq – har ikki yo‘nalishda cheksiz davom etuvchi chiziq bo‘lib, ikki nuqta orasidagi eng qisqa 
masofani ifodalaydi (o‘qituvchi “nuqta” g‘ishtchalarini birlashtirib ko‘rsatadi).

Bunday amaliy mashg‘ulotlar orqali o‘quvchilar matematik tushunchalarni nafaqat eslab qoladilar, balki 
ularni ko‘rish, yaratish va sinovdan o‘tkazish orqali chuqurroq anglaydilar.

XULOSA VA TAKLIFLAR
Maktab ta’limi bugungi kunda jadal rivojlanayotgan jamiyat talablariga mos kelishi, ya’ni o‘quvchilarni 

zamonaviy bilim va ko‘nikmalarga ega bo‘lgan shaxs sifatida tarbiyalashga xizmat qilishi zarur. Integrat-
siyalashgan o‘quv jarayonlari – tadqiqot, fan va amaliy faoliyat uyg‘unligida tashkil etilganda, o‘quvchilarni 
nafaqat nazariy, balki amaliy jihatdan ham faol ishtirokchi sifatida shakllantiradi. Bunday yondashuv, xususan, 
tabiatshunoslik fanlarida jonsiz tabiat ob’ektlarini o‘rganish, modellarni loyihalash va dasturlash orqali o‘quv
chilarga ilk texnik va tadqiqotchilik ko‘nikmalarini egallash imkonini beradi. Bu esa o‘z navbatida farzandlari
mizning istiqbolli kelajagi uchun mustahkam poydevor yaratadi.

STEAM-ta’lim yondashuvi o‘quvchilarning akademik ko‘rsatkichlariga ham ijobiy ta’sir ko‘rsatadi. Chunki 
uning asosiy g‘oyasi – amaliyot nazariy bilimlar kabi muhim ekanligidir. Boshqacha aytganda, o‘rganish jara
yonida nafaqat “miyalar”, balki “qo‘llar” ham faol ishlaydi. O‘quvchilar faqat sinf devorlari ichida emas, balki 
tajriba, modellashtirish, loyiha va dizayn faoliyati orqali ham o‘rganadilar. Bu ularni real hayotiy vaziyatlarda o‘z 
bilimlarini qo‘llashga, muammolarga kreativ yondashishga o‘rgatadi.

STEAM yondashuvining asosiy farqi – o‘quvchilar bilimni tayyor shaklda emas, balki amaliy faoliyat orqali 
o‘zlari kashf etadilar. Ular o‘rganilayotgan mavzularni chuqurroq anglab, o‘zlarining bilish faoliyatini mustaqil 
tashkil etadilar. Natijada o‘quvchilar o‘z tafakkurida fanlararo bog‘liqlikni his qiladilar, bu esa ularni XXI asr 
kompetensiyalariga ega bo‘lgan yoshlar sifatida shakllantiradi.

Har bir pedagogning asosiy maqsadi – mustaqil fikrlovchi, ijtimoiy faol, innovatsion tafakkurga ega shaxsni 
tarbiyalashdir. Mustaqil O‘zbekistonimizning poydevorini yaratayotgan yosh avlodni aynan shunday ta’lim 
yondashuvlari yordamida tayyorlash, ularning intellektual, texnik va ma’naviy salohiyatini rivojlantirish bugungi 
kunning dolzarb vazifasidir.

Foydalanilgan adabiyotlar ro‘yxati:
1.	 Mirziyoyev, Sh. M. (2017). Qonun ustuvorligi va inson manfaatlarini ta’minlash – yurt taraqqiyoti va xalq farovonligi 

garovi. O‘zbekiston Respublikasi Konstitutsiyasi qabul qilinganining 24 yilligiga bag‘ishlangan tantanali marosimdagi 
ma’ruza. Toshkent: O‘zbekiston nashriyoti, 48 b.

2.	 Mirziyoyev, Sh. M. (2017). Tanqidiy tahlil, qat’iy tartib-intizom va shaxsiy javobgarlik – har bir rahbar faoliyatining kun-
dalik qoidasi bo‘lishi kerak. Toshkent: O‘zbekiston nashriyoti, 102 b.

3.	 O‘zbekiston Respublikasi Prezidenti qarori (2017-yil 27-iyul). Oliy ma’lumotli mutaxassislar tayyorlash sifatini oshirishda 
iqtisodiyot sohalari va tarmoqlarining ishtirokini yanada kengaytirish chora-tadbirlari to‘g‘risida (PQ–3151-son). 
O‘zbekiston Respublikasi qonun hujjatlari to‘plami, 2017-y., 30-son, 729-modda.

4.	 O‘zbekiston Respublikasi Prezidenti qarori (2017-yil 20-aprel). Oliy ta’lim tizimini yanada rivojlantirish chora-tadbirlari 
to‘g‘risida (PQ–2909-son). O‘zbekiston Respublikasi qonun hujjatlari to‘plami, 2017-y., 18-son, 313-modda; 19-son, 
335-modda; 24-son, 490-modda.

5.	 O‘zbekiston Respublikasi Prezidentining farmoni (2017-yil 7-fevral). O‘zbekiston Respublikasini yanada rivojlantirish 
bo‘yicha Harakatlar strategiyasi to‘g‘risida (PF–4947-son). O‘zbekiston Respublikasi qonun hujjatlari to‘plami, 2017-y., 
6-son, 70-modda; 20-son, 354-modda; 23-son, 448-modda.

6.	 O‘zbekiston Respublikasi Prezidentining farmoni (2017-yil 5-iyul). Yoshlarga oid davlat siyosati samaradorligini oshirish 
va O‘zbekiston yoshlar ittifoqi faoliyatini qo‘llab-quvvatlash to‘g‘risida (PF–5106-son). O‘zbekiston Respublikasi qonun 
hujjatlari to‘plami, 2017-y., 27-son, 607-modda.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

